
LURRALDEAREN ANTOLAMENDU ETA ETXEBIZITZA DEPARTAMENTUA
Gobernuak babes ofizialeko 137 etxebizitza eraikitzea onartu du; 2010ean 839 etxebizitza egitea daukate aurreikusia
137 etxebizitza horiek Iruñean egingo dituzte: 82 Buztintxurin, gazteei errentan uzteko, eta 55 Arrotxapean 
2010eko martxoak 8, astelehena.  Gaurko bileran, Nafarroako Gobernuak erabaki du Viviendas de Navarra SA (Vinsa) sozietate publikoari hiru milioi euroko diru-laguntza ematea, Iruñean babes ofizialeko 137 etxebizitza eraiki ditzan, gero errentan uzteko. 2010eko babes ofizialeko etxebizitzen lehen sustapena da. Datozen hilabeteetan gehiago egingo dituzte Ardoin (Zizur Nagusia), Erripagainean (Burlata), Sarrigurenen (Egues) eta Mutiloartean (Iruña). Urtea amaitzerako 839 etxebizitza eraikitzen hasi nahi dute.
Errentan uzteko etxebizitza berri horiei orain arte sustatutako beste 830 gehitu behar zaizkie; horietatik 407 eraikitzen ari dira edo entregatzeko daude, eta 423 "errenta poltsan" dauzkate (poltsa horretan partikularrek Vinsa sozietateari utzitako etxebizitzak dira, errentan jartzeko). Etxebizitza Departamentuaren arabera, poltsa horren bitartez urte amaierarako 200 etxebizitza eskainiko dituzte.
Gaur onartutako 137 etxebizitzak
Gaur Iruñean 137 etxebizitza eraikitzea onartu dute, gero errentan jartzeko. Etxebizitza horietatik 82 Buztintxurin egingo dituzte (55 erregimen orokorrean eta 27 erregimen berezian), Gazteentzako Errenta programa bereziaren barruan, eta gazteek gero erosteko aukera izango dute. Aipatu programa Lurraldearen Antolamendu eta Etxebizitza Departamentuak sustatzen du Gainerako 55 etxebizitzak Arrotxapean eraikiko dituzte, erregimen orokorrean. Etxebizitza guztiek garajea eta trastelekua izango dituzte. Asmoa da 2011rako den-denak amaitzea.
Zehazki, gazteentzako erregimen orokorreko etxebizitzak (55) Buztintxuriko Gipuzkoa etorbidean egingo dituzte. Etxebizitza horiek 70m2 izango dituzte, batez beste (40m2 eta 75m2 artekoak dira); gehienetan bi logela egongo dira. Gazteentzako erregimen bereziko etxebizitzak (27) eraikiko dituzte, berriz, Gipuzkoa etorbidean eta Santa Engrazia kalean. Gehienek bi logela izango dituzte, eta, batez beste 67m² (43m2 eta 73m2 artekoak dira).
Prezioari dagokionez, erregimen orokorrekoen errenta 500 eurokoa izango da, gehienez, eta erregimen berezikoen errenta 650 eurokoa, gehienez. Burujabetzeko oinarrizko errenta jasotzen dutenek 210 euro kendu behar dizkiete prezio horiei (errenta hori jaso dezakete urtean 22.000 euro gordin baino gutxiagoko diru-sarrerak dituzten 22 eta 30 urte arteko gazteek). Erregimen bereziko etxebizitzei dagokienez, Nafarroako Gobernuak %25etik %75erako beherapenak egingo ditu, diru-sarreren arabera (batez besteko diru-laguntza urteko 1.600 eurokoa da, urteko 4.500 euroko batez besteko errententzako). 

Arrotxapeako etxebizitzak Ponpeio plazan eraikiko dituzte, Arbizu, Errotazar eta Arga ibaia kaleen artean; guztira 55 etxebizitza egingo dituzte, erregimen orokorrean errentan uzteko.  Etxebizitza horiek 70m2 izango dituzte, batez beste (63m2 eta 73m2 artekoak dira); gehienetan bi logela egongo dira. Errenta gehienez 650 eurokoa izango da.
Esleipendunak
Buztintxuriko 82 etxebizitzak Gazteentzako Errenta programaren barruan eraikiko dituzte. Hautagaiak izan daitezke 35 urtetik beherako gazteak, gutxienez lau kideko familiadunak. Gazteek, gero, etxebizitza horiek erosteko aukera izango dute. 
Esan bezala, etxebizitza horietatik 55 erregimen orokorrekoak izango dira eta esleituko dizkiete hilean gehienez 532,51 euroko diru-sarrera (OAEAParen 5,5 halako) duten gazteei; erregimen bereziko 27 etxebizitzetako bat eskuratu nahi duten gazteen gehieneko diru-sarrerak, berriz, OAEAParen 2,5 halako izan behar du. Maizterrek, etxebizitza erosteko aukera izateko, gutxienez bost urtean bizi behar dute bertan. Horrela izanez gero, babes ofizialeko etxebizitzek erosterakoan daukaten gehieneko prezioari kenduko zaio bost urte horietan ordaindutako errenten %20.
Vinsa sozietatearen errentarako etxebizitzak
Vinsa sozietateak dagoeneko 830 etxebizitza dauzka errentan uzteko; horietatik 800 erregimen berezikoak dira. Horiei gehitu behar zaizkie, gainera, errenta poltsan dauden beste 423 etxebizitza. Poltsa sistema horretan, jabeek bost urte eta erdirako uzten dizkiete etxebizitzak sozietateari, errentan emateko; era horretan, jabeei bermatzen diete errenta behar bezala jasotzea eta etxebizitza utzi bezala bueltatzea. 

Azkenik, Vinsak 702 etxebizitza gehiago sustatuko ditu aurten Ardoin, Erripagainean, Sarrigurenen eta Mutiloartean. Halaber, errenta poltsan beste 200 etxebizitza jarriko ditu. 

